
MINUTI
Il-Minuti tal-Laqgħa Nru. 65 li saret nhar it-Tlieta 27 ta’ April 2010 ġew konfermati. 

Tqegħid ta’ Karti

THE CHAIRMAN (ONOR. EDWIN VASSALLO):  Nixtieq inpoġġi fuq il-Mejda tal-Kumitat:

Physical Education and Sport in State Primary and Secondary Schools May 2010 – Report by the Auditor General

Korrispondenza datata 25 ta’ April 2010 u mibgħuta mill-Avukat Dr Philip M Magri dwar ir-Regolamentazzjoni tal-Koabitazzjoni f’Malta.

THE CHAIRMAN:  Qegħdin niġu mistiedna wkoll mis-Sur Joseph Farrugia, fejn aktar ‘il quddiem jixtieq jiġi jagħmlilna presentation hawnhekk dwar programm edukattiv ta’ prevenzjoni tal-alkoħol.  Din l-ittra tgħid hekk;

“Breakfast Seminar Industry Initiative to Prevent Alcohol Related Harm in Malta: Document to the Members of Parliament Committee for Social Affairs.  It is my pleasure to invite you to a breakfast seminar which shall be held on the 7th May at the Phoenicia Hotel entitled Industry Initiatives to Prevent Alcohol Related Harm in Malta.  During this seminar there will be a presentation about the program which will be carried out this year, particulary through the website www.drinkawaremalta.com.  Commissioner Dalli shall also be attending as he is responsible for the alcohol policy at the European Union level together with two well known experts in this field. We will be honored if you were to attend this breakfast seminar. 
Thank you for your attention. 
Yours sincerly 
Joseph Farrugia.” 
Jien se nagħmel ħilti kollha biex nipprova nattendi dan is-seminar.  L-attivitajiet kollha li rċevejt għas-7 ta’ Mejju huma enormi u kollha qegħdin fl-istess ħin!  Imma xorta waħda se nipprova mmur u nitlobkom li min jista’ jattendi dan is-seminar jattendi għax ikun tajjeb li jkun hemm xi ħadd minna hemmhekk.  Għaldaqstant nitlob lis-segretarja tagħna sabiex tibgħat dan l-invit permezz tal-email lilkom kollha. (Interruzzjonijiet)  Qegħdin jgħiduli li din diġa’ ġiet mgħoddija lilkom.   
Qegħdin nirċievu wkoll dokumentazzjoni mingħand Buttigieg, Refalo & Zammit Pace Advocates u qiegħed jiffirma għaliha s-Sur Philip Magri.  Din qed inpoġġiha fuq il-Mejda tal-Kamra għall-attenzjoni ta’ kulħadd imma nixtieq niġbed l-attenzjoni li jekk intom irċevejtu xi korrispondenza fuq livell personali permezz tal-email rigward l-inizjattiva tal-public consultation, għalkemm fadlilna sal-aħħar ta’ Mejju, nibdew naħsbu biex ngħaddu kollox lis-Sinjura Lorainne Schembri, dejjem jekk għandkom il-pjaċir tgħadduh u tagħmluh pubbliku.  Imma dak kien l-iskop tagħna.  Għalhekk jekk se nagħmlu hekk, nitlobkom biex tgħaddu din il-korrispondenza lis-segretarja tagħna għax jien diġa’ tajtha struzzjonijiet biex dak kollu li nibdew nirċievu tibda tagħmilhom f’hard copy.  

ONOR. ANTHONY ZAMMIT:  Fil-każ nagħmlu session fejn niddiskutu dak li rċevejna.  

THE CHAIRMAN:  Imma ma jistgħux jibqgħu fuq l-email għax irridu nagħmluhom hard copy.  

ONOR. JUSTYNE CARUANA:  Jiena kont għamilt suġġeriment fejn minħabba li hemm aspett legali qawwi ħafna, pereżempju, bħalma rċevejna tas-Sur Philip Magri, li qed jagħmel il-Ph.D, f’dawk l-erba’ paġni hemm il-ġist ta’ dak li ridt jgħid però jista’ jissostanzja ħafna aktar minn hekk.  Nimmaġina li t-teżi tal-Ph.D kważi lesta biex jissottomettiha għax normalment dawn jissottomettuhom għal April/Mejju.  Huwa jaħdem mal-Professur Refalo li huwa d-Dean tal-Fakultà tal-Liġi.  U allura naħseb li jista’ jiġi hawnhekk u jagħmlilna presentation dwar l-istudju komparattiv li qed jagħmel tas-sistemi kollha eżistenti tal-Liġi tal-Koabitazzjoni f’sistemi differenti.  Għax inti trid tara liema hija l-aħjar sistema se taddotta.  

THE CHAIRMAN:  Onor. Justyne Caruana naqbel miegħek.  Il-ħsieb tiegħi huwa li mhux biss lilu nistiednu imma f’xi waqt jew ieħor – għal bidu ta’ Ġunju - nistiednu lil dawk kollha li b’xi mod għamlulna presentation via email, - din trid tkun biċċa xogħol magħmula tajba – u nieħdu sinteżi tal-kummenti kollha li nkunu rċevejna.  Din irridu nagħmluha f’forma ta’ powerpoint presentation u jkun fiha sinteżi tar-rapporti kollha li nkunu rċevejna.  

ONOR. ANTHONY ZAMMIT:  Naħseb li l-ewwel tridu tgħadduhom lilna ħalli naqrawhom u nkunu ppreparati.  

THE CHAIRMAN:  Naqbel miegħek.  Aħna se jkollna hard copy biex kulħadd ikun jaf x’irċevejna.  Se mai Anna tieħu l-briga li tneħħi l-ismijiet fejn ikun hemm ismijiet personali.  
ONOR. JUSTYNE CARUANA:  Din mhux xi ħaġa ta’ bejnietna?  
THE CHAIRMAN:  Iva, imma peress li se npoġġihom fuq il-Mejda tal-Kamra u jistgħu jiġu pubbliċi, irridu nitolbu l-permess ta’ min ikun bagħtilna jekk nistgħux nagħmlu l-ismijiet tagħhom pubbliċi wkoll, jew inkella nneħħu l-ismijiet ta’ dawk li mhumiex private firms bħal dawn.  U kif qed jgħid l-Onor. Zammit, id-dokumentazzjoni hard copy trid tkun aċċessibbli għall-membri kollha.  Jien irrid naqrahom kollha u nagħmlu sinteżi biex nagħmlu presentation bl-elementi ewlenin.  

ONOR. FREDERICK AZZOPARDI:  Innotajt li kien hemm numru ta’ ittri kollha l-istess.  Naħseb li dawk għandna nistednuhom flimkien għax inkella se jkun hemm ħafna ittri kollha l-istess, kelma b’kelma, u kulma jkun tbiddel huwa l-isem. 
THE CHAIRMAN:  Naqbel.  Mela issa nistgħu ngħaddu għad-diskussjoni tal-lum.  
Approvazzjoni tad-dokument “Filwaqt li ssir Ġustizzja mal-ĠEnituri gĦandha tingĦata prijoritÀ lill-ĦtiĠijiet tat-tfal sabiex titnaqqas it-trawma tas-separazzjoni tal-Ġenituri fuq it-tfal – inĦarsu aktar id-drittijiet u l-interessi tat-tfal.”
(Ikompli minn Laqgħa 63 tat-Tlieta 24 ta’ Marzu 2010)

THE CHAIRMAN:  Safejn naf jien jonqos il-paragrafu 4.5 li huwa l-aktar wieħed importanti għax jitratta l-avukati tat-tfal.  Imma kif konna qegħdin ngħidu qabel ma bdejna d-diskussjoni, ejjew inżommu f’moħħna wkoll l-emendi tal-liġi li tressqu fil-Parlament u li qed jiġu diskussi bħalissa fil-plenarja ħalli dak li aħna se nkomplu nitkellmu dwaru, nagħmluh fil-kuntest ta’ dak li qed jiġi diskuss ukoll u wisq probabli approvat ukoll fil-plenarja.  Hawnhekk qiegħed nirriferi għall-medjazzjoni.  Mela ħalli nkompli naqra.  L-aħħar darba konna wasalna f’paġna 17.  

“4.6  Jiġi maħtur Uffiċjal tal-Qorti li jħares l-interessi tat-tfal (Guardian ad Litem) 
Il-ftehim li jintlaħaq bejn l-adulti fil-proċess ta’ medjazzjoni mhux bilfors ikun qed jirrifletti l-aħjar interessi tat-tfal.  Għalkemm dan il-kuntratt irid jgħaddi minn taħt is-superviżjoni tal-Imħallef.  Fejn tidħol interpretazzjoni tal-liġi fil-konfront tat-tfal, il-liġi tgħid biss li l-interessi tat-tfal għandhom jipprevalu u ma tgħidx kif dawn l-interessi għandhom jiġu regolati.  Dan ifisser li l-interessi tat-tfal u kif jipprevalu huma suġġettivi.  B’hekk jeħtieġ il-bżonn li: 
a)  Malta tinkorpora l-Konvenzzjoni tat-Tfal tan-Nazzjonijiet Uniti fil-liġijiet lokali;

b) jingħataw aktar drittijiet lit-tfal bħal guardian ad litem, u assistenza professjonali awtomatika lit-tfal fil-Qrati.  Permezz ta’ din il-liġi jkun jista’ jinħatar uffiċjal tal-Qorti li jidher għall-interessi tat-tfal u jkollu kuntatt dirett mat-tfal u b’hekk it-tfal ikunu parti mill-kawża, b’differenza għal dak li qed jiġri llum fejn l-avukat tat-tfal jintalab sabiex jintervjeni fil-kawża fuq talba tal-ġenituri biss u din it-talba hija suġġetta għad-diskrezzjoni tal-Qorti u mhux awtomatika. 
c) jiġu ingaġġati psikologi li jgħinu lill-maġistrati sabiex jaqdi d-dover tiegħu aħjar fil-konfront tat-tfal, speċjalment meta t-tfal ikollhom problemi ma’ ġenitur partikolari. 
4.7  Jiġu salvagwardjati l-interessi u drittijiet ta’ trabi fil-ġuf. 
Fil-preżent il-Qorti tista’ biss toħroġ twissija jew inkella tagħti xi tip ta’ direzzjoni lill-koppji li jinsabu fi proċess ta’ separazzjoni u qed jistennew tarbija.  Il-Qorti ma tistax tirregola peress li m’hemmx leġislazzjoni li tħares l-interessi u d-drittijiet tat-trabi fil-ġuf. 
B’hekk jeħtieġ li jkun hemm liġi ċara li tistipola dawn l-interessi u drittijiet ta’ tarbija fil-ġuf meta koppja tkun qed tissepara.  B’dan il-mod il-Qorti tkun tista’ tiddeċiedi u timponi mhux biss tagħti suġġerimenti jew inkella twissi lill-partijiet involuti.  Il-kuratur ad ventrem għandu jiġi regolat bil-liġi.” 
Issa forsi nistgħu niddiskutu paragrafu 4.8. u nitlob lill-Onor. Justyne Caruana sabiex tagħtina xi ftit informazzjoni dwaru.

ONOR. JUSTYNE CARUANA:  Din il-proposta kienet suġġett ta’ ħafna kontroversja u dibatittu.  Il-background tagħha huwa dan;  il-proposta tal-kuratur ad ventrem huwa għaliex fil-liġi tas-suċċessjoni jeżisti artikolu fejn jgħid li għandu jinħatar kuratur ad ventrem fil-każ ta’ tarbija li għada ma twelditx biex jiġu salvagwardjati d-drittijiet tal-wirt.  Jiġifieri bħala kuratur ad ventrem il-liġi diġà issemmiet u allura m’aħniex qegħdin nivvintaw xi ħaġa ġdida.  Imma bħala kuratur ad ventrem jista’ jiġi elaborat biex jipproteġi lit-tarbija fil-ġuf anke f’ċirkostanzi oħra.  Issa f’każijiet ta’ seperazzjoni fejn għandek koppja li se jkollhom tarbija u dawn iddeċidew li jisseparaw, qabel it-tendenza kienet li ladarba ġejja tarbija fid-dinja jagħtu ċans ħalli jaraw din it-tarbija ġdida hijiex se terġa’ tgħaqqadhom flimkien.  

Imma llum ‘il ġurnata, għalkemm għad fadal minn dawn il-każijiet, għandek ukoll dawk il-każijiet iżolati fejn jgħidu li minkejja t-tarbija li ġejja u minkejja kollox, xebgħu flimkien u allura jibqgħu għaddejjin bis-separazzjoni.  Issa f’dak il-każ x’jiġri?  Id-drittijiet tat-tarbija, bħalma huma l-manteniment, l-aċċess, eċċ ma jistgħux jiġu inkorporati f’kuntratt ta’ separazzjoni.  U kien hemm argument waqt programm fejn intqal li f’dan ir-rigward hemm l-avukat tat-tfal.  Imma l-avukat tat-tfal ma jistax jidħol f’dan il-każ għax għad m’għandekx twelid, u allura ma jistax ikollok l-avukat tat-tfal.  Madankollu jista’ jinħatar kuratur li jista’ jipproteġi l-interessi tat-tarbija li għada ma ġietx fid-dinja. Dan hu l-ġist u għalkemm kien hemm min qal li għax aħna qed nipprovaw ma nħallux lin-nisa jsiefru u x’naf jien, dawn huma affarijiet li ħarġu qishom barra minn din il-proposta għalkemm qishom affarijiet konnessi, imma l-proposta kienet fuq il-kuratur ad ventrum.  

Issa jekk xi ħadd jistax iwaqqaf lil xi ħadd ieħor milli jsiefer biex jagħmel abort, hemm ir-rimedju ġenerali tal-mandat ta’ inibizzjoni, fejn bil-liġi inti tagħmel rikors il-qorti sabiex twaqqaf lil xi ħadd milli jagħmel xi ħaġa.  Peress li l-abort huwa reat kriminali, il-liġi Maltija hija kontra l-abort u allura, jekk inti tagħmel mandat ta’ inibizzjoni, il-probabiltà hi li dan se jiġi milqugħ.  Kien hemm każ fejn it-talba ġiet milqugħa għaliex l-imħallef aċċetta l-mandat peress li l-omm kienet se twettaq reat kriminali, u dan indipendentement jekk kenitx se tagħmlu hawn Malta jew barra.  Aħna dejjem nitkellmu fuq il-parametri lokali imma din il-proposta mhijiex biex twaqqaf lil xi ħadd milli jsiefer.  Din hija intiża biex ikun hemm uffiċjal li jipproteġi lit-tarbija fil-ġuf f’ċirkostanzi bħal dawn.  Aħna hawnhekk qed nitkellmu fuq rapport li jitratta l-Qorti tal-Familja. 

Aħna ġejna akkużati wkoll li meta hawnhekk qed titkellem, m’għandekx titkellem fuq il-każijiet rari imma imma fuq il-ġeneralità.  Imma jekk jeżistu dawn il-każijiet, avolja jekk huma rari, jekk għandna l-possibilità b’din il-klawżola li nsalvaw ħajja, allura naħseb li its more than worth it.
ONOR. ANTHONY ZAMMIT:  Nista’ nistaqsi mistoqsija?  Bħala eżempju, nista’ nagħti l-każ ta’ kopja li tixtieq tissepara.  Issa waqt is-separazzjoni l-mara toħroġ tgħid li hija tqila.  Ir-raġel tagħha jista’ jinsisti li jsir it-test tad-DNA biex jaċċerta ruħu li dik it-tarbija hija vera minn tiegħu?  Għax allura mbagħad jekk hu mhuwiex il-missier ta’ dik it-tarbija.... 
ONOR. JUSTYNE CARUANA:  Il-liġi tippreżumi li jekk kopja miżżewġa u ħa titwieled tarbija, mela allura dik it-tarbija hija tar-raġel.  U anke jekk l-omm tgħid li dik it-tarbija mhijiex minn tar-raġel tagħha, dik id-dikjarazzjoni mhijiex biżżejjed.  Għaldaqstant irid ikun hemm il-prova.  Issa ovvjament trid tara l-prova ġenetika tad-DNA jekk hijiex se tkun ta’ perikolu għat-tarbija.  
ONOR. ANTHONY ZAMMIT:  Jekk inti għandek kuratur ad ventrem li qed jikkustodixxi l-gwadann ta’ dik it-tarbija imma l-missier mhuwiex ir-raġel miżżewweġ lill-omm, hemmhekk se niġu fi problema. 
ONOR. JUSTYNE CARUANA:  Imma se tispiċċa bħal każijiet oħrajn fejn inti se jkollok il-missier li qed jgħid li t-tarbija tiegħu u l-omm qiegħda tiċħad. 
ONOR. ANTHONY ZAMMIT:  Normalment bil-kontra jsir, jiġifieri l-omm tinsisti li t-tarbija hija minn tal-missier u l-missier jgħid li dik it-tarbija mhijiex tiegħu.  F’dak il-każ, fejn dik it-tarbija mhijiex tal-koppja, din ma tidħolx fis-separazzjoni. 
ONOR. JUSTYNE CARUANA: Allura mbagħad hemm argument ieħor; indipendentement minn ta’ min hu, xorta għandu dritt għall-protezzjoni.

ONOR. ANTHONY ZAMMIT:  Dejjem għandu dritt għall-protezzjoni għax qed nitkellmu fuq tarbija.  
THE CHAIRMAN:  Stennew ftit għax missejtu punt tajjeb ħafna.  Jien naħseb li l-iskop għandu jkun propju dan, anke fil-mod ta’ kif forsi nistgħu nemendaw dan iċ-chapter.  Jien naħseb li l-iskop għandu jkun propju dan li għadkom kemm tkellimtu fuqu issa għax it-tarbija, hi ta’ min hi bħala missier, l-omm dejjem se tkun magħrufa. Issa l-iskop ta’ din l-inizjattiva għandu jkun il-ħarsien tat-tarbija bħala kreatura, hu min hu missierha.  Mela hemm x’hemm rikorsi fuq minn hu l-missier, it-tarbija trid tiġi protetta.  U din hija l-ewwel osservazzjoni tiegħi.  Aħna hawnhekk qegħdin ngħidu li “b’hekk jeħtieġ li jkun hemm liġi li tistipula dawn l-interessi”.  Mela qegħdin inkunu korretti meta ngħidu li għandu jkun hemm liġi - jew nistgħu nikkwotaw liema liġi tista’ tiġi emendata – li tistipula dawn l-interessi tad-drittijiet tat-tarbija fil-ġuf. 
ONOR. JUSTYNE CARUANA:  Pereżempju, il-liġi għandha section fuq il-kuraturi imma fir-rigward ta’ dan il-kuratur ad ventrem, dan jissemma darba biss.  Fil-fatt jissemma fis-section tas-suċċessjoni.  Hemmhekk biss jissemma u ma jissemma mkien aktar.  
THE CHAIRMAN:  Imma aħna nistgħu nitolbu li jkun hemm liġi ġdida jew li nkella ssir emenda....
ONOR. JUSTYNE CARUANA:  Għandu jkun hemm sezzjoni li tgħid li l-eżistenza tal-kuratur ad ventrem mhux biss fis-suċċessjoni għandha tkun.  Pereżempju, inti għandek kuratur f’każ ta’ minuri, mela allura għandu jkollok kuratur f’każ ta’ tarbija fil-ġuf. Fejn inti għandek kuratur f’każijiet ta’ persuna msiefra jew li mhijiex qiegħda f’pajjiżna jew li nkella mhijiex kapaċi tieħu ħsieb l-interessi tagħha, għandu jkollok sezzjoni fejn ikollok dan it-tip ta’ kuratur ukoll.
THE CHAIRMAN:  Mela ħalli nerġa’ nagħmel dawn iż-żewġ mistoqsijiet. 

ONOR. JUSTYNE CARUANA:  Irrid insemmi anomalija oħra; il-kawża tan-negata paternità biex missier jiċħad it-tarbija.  Dawn dejjem isiru wara t-twelid tat-tarbija.  Għaliex?  
ONOR. ANTHONY ZAMMIT:  Għax ma tistax tipprova l-paternità qabel it-twelid għax m’għandekx id-DNA.  Issa jien naf każ ta’ koppja bla tfal li kienu qegħdin jisseparaw, u l-mara, biex tipprova tieħu aktar mingħand ir-raġel, ħarġet tqila u sabu li t-tarbija ma kenitx minn tar-raġel tagħha meta hi kienet qaltlu li t-tarbija kienet minn tiegħu!  Imbagħad wara rriżulta li t-tarbija kienet minn ta’ ħaddieħor.

ONOR. JUSTYNE CARUANA:  Imma naħseb li l-missier kien jaf x’għamel u x’għamilx magħha!  Il-liġi ssemilek ukoll il-perjodu tat-tnissil, jiġifieri - bl-amment ma nafx ngħidilkom eżatt - hemm perjodu fejn jekk it-tnissil kien qabel jew wara, allura jiġi eskluż li t-tarbija hija tal-missier.  Fhimt?  Għax jekk ma jkunux jgħixu flimkien... Imma still in-negata paternità issir wara t-twelid.
THE CHAIRMAN:  Ejjew nipprovaw inkunu ftit ċari.  Aħna dejjem għidna li fil-liġijiet tagħna għad m’għandniex liġi li bl-aktar mod ċar tirrikonoxxi l-eżistenza.  Mela aħna hawnhekk nistgħu nemendaw dan iċ-chapter sabiex insostnu aktar x’inhu l-iskop ta’ din l-emenda li qegħdin nipproponu, fejn aħna qed ngħidu li fl-ineżistenza ta’ liġijiet li direttament jirrikonoxxu u jħarsu d-drittijiet tat-tarbija fil-ġuf, qegħdin nitolbu li jkun hemm emenda fil-liġi, li diġà tirregola l-operat tal-kuratur ad ventrem...
ONOR JUSTYNE CARUANA:  Inti għandek riferenza għall-kuratur ad ventrem imma ma jgħidx x’inhu l-kuratur ad ventrem u għalxiex jista’ jintuża.
THE CHAIRMAN:  Jien nixtieq li aħna jkollna ċarezza fl-iskop għalfejn qed noħolqu din l-inizjattiva.  Ma’ din iċ-ċarezza se nkunu qegħdin nemendaw liema liġi rridu nemendaw.  Min se jkun qed issejjaħ lill-kuratur ad ventrem biex dan ikun jista’ jipproteġi l-interessi tat-tarbija? 
ONOR. JUSTYNE CARUANA:  Jista’ jintalab minn xi ħadd mill-partijiet jew mill-qorti stess. 

THE CHAIRMAN:  Iva imma mill-qorti kif se jkunu jafu li t-talija....  
ONOR. JUSTYNE CARUANA:  Jew għax taraha jew għax xi ħadd mill-partijiet jgħidilha.

THE CHAIRMAN:  Issa ħa nkun wieħed minn dawk in-nies li nistaqsi l-mistoqsijiet. Jien kull mara tqila li nista’ nara nibda nirraporta li hi tqila...

ONOR. JUSTYNE CARUANA:  Imma din waqt il-proċedura ta’ separazzjoni qed nitkellmu, jiġifieri hawnhekk m’aħniex qegħdin nitkellmu fuq affarijiet fejn tara mara tqila.  Waqt il-proċedura ta’ separazzjoni jkun hemm it-tqala... 
THE CHAIRMAN:  Imma aħna m’għadniex ċari.  Ejjew inkunu ċari għax jekk inkunu ċari bejnietna, hemm barra nistgħu nilqgħu għall-għawġ kollu li jista’ jinqala’.  Jista’ jkun hemm mara li tkun tqila imma għax ir-raġel għadu ma jridx jerfa’ ir-responsabilità tat-tarbija fil-ġuf u wisq probabli qatt mhu se jgħid li dik it-tarbija hija tiegħu.  Minħabba f’hekk dik il-mara mhu se jkollha lil ħadd jiġri warajha għall-protezzjoni ta’ din it-tarbija.  Imbagħad jista’ ikollok każ fejn għandek mara tqila u l-missier ta’ dik it-tarbija qiegħed jitlob il-protezzjoni tat-tarbija fil-ġuf għax qed isostni li hija tiegħu.  Issa f’każ ta’ xi irresponsabilità min-naħa tal-omm li għandha t-tarbija fil-ġuf, il-missier jista’ jitlob lill-kuratur ad ventrem minn qabel.  Qegħdin nifthiemu? 
ONOR. JUSTYNE CARUANA:  Iva imma għandna problema.  Jekk ħadd mill-partijiet ma jqajjimha, il-qorti ma tkunx taf.  Mela kif se jagħmel?  B’xi mod trid tasal għall-konjizzjoni tal-qorti. Issa jekk il-partijiet ma jwassluhiex għall-konjizzjoni tal-qorti, huwa inutli.  Taf x’għandek? Titwieled it-tarbija li tista’ mbagħad tfittex lill-missierha għall-manteniment. 
THE CHAIRMAN:  Stenna ftit.  Jien qed nipprova li mmorru ftit aktar lil hinn minn hekk.  
ONOR. JUSTYNE CARUANA:  Imma trid tkun realistiku.  Jekk ħadd mill-partijiet ma jinforma lill-qorti jew inkella l-qorti ma tindunax.... 
THE CHAIRMAN:  Ħalli nagħmillek mistoqsija u pprova weġibni x’ħin tagħmel l-argument tiegħek.  Jekk nindunaw li ma nistgħux naslu ma ġara xejn, nieqfu hemm imma għallinqas ngħidu li ddiskutejna.  Li qed ngħid jien hu li l-iskop ta’ din l-emenda li rridu nitolbu għandu jkun dak li nsaħħu l-protezzjoni tat-tarbija fil-ġuf.  Naqblu? Mela s’hemmhekk qegħdin naqblu.  Qegħdin nipprovaw nipproponu li jkun hemm emenda fil-liġi li diġà tirregola l-kuratur ad ventrem.  U hemmhekk qegħdin naqblu wkoll.  Issa jekk ħadd mill-irġiel ma jridx jgħid li dik it-tarbija hija tiegħu u allura ħadd mhu qed jitlob... 
ONOR. JUSTYNE CARUANA:  Biex ikollok proċedura ta’ separazzjoni jrid ikollok raġel wieħed u mara waħda!  
THE CHAIRMAN:  Jista’ jagħti l-każ li m’hemmx separazzjoni.  Hawnhekk qegħdin nipprovaw noħolqu proċedura li ssaħħaħ il-protezzjoni tat-tarbija fil-ġuf, immaterjalment jekk hemmx separazzjoni le.  F’dan l-istadju aħna jimpurtana biss li nipproteġu t-tarbija fil-ġuf.  Mela ħalli nieħdu żewġ każijiet.  Għandek Każ A u każ B.  Każ B huwa fejn għandek separazzjoni u hawnhekk qegħdin ngħidu li dan il-każ huwa eħfef.  Każ A rridu niddiskutuh u jekk nindunaw li ma nistgħux naslu għal xi konklużjoni ngħidu li ma nistgħu nagħmlu xejn.  Mela inti għandek tarbija fil-ġuf u ħadd ma jaf min hu l-missier tagħha u ħadd ma jressaq biex jipproteġi dik it-tarbija.  Aħna, bir-responsabilità politika tagħna, x’nistgħu nipproponu bħala inizjattiva legali biex dik it-tarbija...   Bil-mod tgħaġġilx għall-konklużjoni!
ONOR. JUSTYNE CARUANA:  Jekk ħadd mill-partijiet ma jqajjem din il-kwestjoni fil-qorti, u l-qorti min-naħa tagħha mhux qiegħda tieħu dan il-fatt ta’ kunjizzjoni tagħha, ma jistax jiġi invokat dan il-kuratur.  Issa jekk il-qorti qiegħda tara quddiemha mara b’żaqqha daqshiex u allura huwa evidenti hija tqila se tistaqsiha jekk hijiex tqila.
THE CHAIRMAN:  Ħalli nressaqlek każ u nitlobkom sabiex tipprovaw tirrispondu għal dan il-każ.  Immaġinaw li għandek mara tqila u għandek każ ta’ social worker jew ta’ xi ħadd ieħor li jimpurtah mis-soċjetà li jaqa’ taħt xi responsabilità partikolari soċjali, u dan jinduna li dik l-omm tista’ tagħmel ħsara lil dik it-tarbija.  Allura aħna nistgħu nissoponu din id-darba li minflok il-missier jista’ ikollna social worker jew xi persuna oħra li titlob lill-Qorti tal-Familja sabiex jinħatar kuratur ad ventrem ħalli jipproteġi dik it-tarbija?  Issa hawn għandna żewġ każijiet u nitlobkom biex ma tgħaġġlux.  F’każ A għandna omm tqila imma m’għandekx lill-missier li qed jitlob lill-Qorti tal-Familja għall-protezzjoni tat-tarbija.  Każ B huwa każ ta’ separazzjoni u jista’ ikun anke li m’hemmx separazzjoni għax jista’ jagħti l-każ li l-koppja mhijiex miżżewġa imma għandek każ fejn il-missier qiegħed jitlob għall-protezzjoni tat-tarbija tiegħu.  

Każ A, li qiegħed nitkellem dwaru jien, qed nistaqsi jekk din id-darba jistax ikollna persuna li titlob lill-Qorti tal-Familja taħtar kuratur ad ventrem.  Din il-persuna ma tkunx il-missier imma hija xi ħadd, b’kuxejnza soċjali, persuna responsabbli mix-xogħol tagħha, li għandha tidħol biex terfa’ ir-responsabilità u titlob lill-qorti għall-protezzjoni tat-tarbija.  Għiduli x’taħsbu fuq dawn iż-żewġ każijiet differenti?
ONOR. ANTHONY ZAMMIT:  Le jien naraha mod ieħor.  Jien naħseb li meta konna qegħdin niddiskutu d-drittijiet tat-tfal forsi kellna ndaħħlu wkoll bħala klawsola d-drittijiet tat-tarbija li għadha fil-ġuf.  Issa meta niġu għal din jien kieku ma tantx noqgħod nikkomplika l-affarijiet daqshekk għax ma jaqbillekx tħallat ħaġa ma’ oħra.  Naħseb li fi kwalunkwe każ ta’ separazzjoni, fejn il-mara għadha of child bearing age, huwa fir-responsabilità tal-medjatur, tal-imħallef, ikun min ikun, li jistaqsiha jekk hijiex tqila jew le.  Huwa d-dover tiegħu.  B’hekk neskludu jekk hijiex tqila jew le.  Jekk hija tqila, l-imħallef jista’ idaħħal il-kuratur ad ventrem jew inkella din it-talba tista’ tiġi rikjesta min-naħa tal-omm jew min-naħa tal-missier.  L-omm hija ċerta filwaqt li l-missier mhuwiex.  Mela f’dan il-każ inti qed tgħid li rridu nissalvagwardjaw din it-tarbija.
THE CHAIRMAN:  Iva konna qegħdin naslu.  Mela inti qed tgħid li l-kuratur ad ventrem jista’ jiġi mitlub sabiex jinħatar kemm mill-missier, f’każ li għandu xi dubju mill-protezzjoni tat-tarbija, u kemm mill-omm f’każ li din trid li jinħatar kuratur ad ventrem għax forsi qiegħda tibża’ li jista’ jkun il-missier li jista’ jweġġa’ lit-tarbija.  Issa ejjew nistaqsu lill-Onor. Justyne Caruana bil-background legali tagħha x’taħseb fuq din.  Jien naħseb li hemm problema għax il-kuratur ad ventrem ma jistax jinħatar sabiex jipproteġi lit-tarbija fil-ġuf mill-missier.

ONOR. JUSTYNE CARUANA:  Le l-kuratur ad ventrem qiegħed hemmhekk sabiex jipproteġi l-interessi tat-tarbija.

THE CHAIRMAN:  Dik hija l-iktar ħaġa importanti.  Wara li titwilied issa.
ONOR. JUSTYNE CARUANA:  Qabel ma titwieled għax wara li titwieled hemm xi ħaġa oħra.

THE CHAIRMAN:  Mela qabel ma titwieled.  Issa min jista’ jitolbu fil-ġurnata tal-lum? Tista’ titolbu l-omm biex tissalvagwardja?  Din qatt ma ġrat s’issa.
ONOR. JUSTYNE CARUANA:  Il-liġi kif inhi hija vaga.  Li qed ngħidu hawnhekk huwa li sta għall-koppja jew għall-qorti imma mhux li tiġi social worker u tgħid lill-kuratur....  Għax hemmhekk mhux fuq il-kuratur ad ventrem tkun qiegħed titkellem imma fuq xi ħaġa oħra.  F’dak il-każ inti qed titkellem fuq suspett li se jkun hemm xi perikolu għall-omm u għat-tarbija, jiġifieri qed nitkellmu fuq xi ħaġa oħra.  Fil-fatt hawnhekk qed titkellem fuq liġijiet kompletament differenti.  Meta inti jkollok periklu jew suspett li xi ħadd irid jagħmel abbort jew se jagħmel ħsara lilu nnifsu jew li se jipprokura ħsara lit-tarbija fil-ġuf, hemmhekk imbgħad jidħol il-Kodiċi Kriminali.
THE CHAIRMAN:  Fil-kas irridu nikkontemplaw li mmissu wkoll il-Kodiċi Kriminali sabiex nagħmluhom aktar proattivi milli huma llum imma l-ewwel irridu naraw x’irridu.  Aħna rridu nipproponu - ħalli ma jiġux aċċettati l-proposti tagħna – proposti għal-liġijiet ħalli naraw li dawn verament iħarsu l-interessi tat-tarbija qabel it-twelid jew li nkella nħallu l-liġijiet kif inhuma fil-kumplament tad-dinja u ċioè fejn it-tarbija la titwieled biss għandha l-protezzjoni.  U qabel ma titwieled m’għandhiex protezzjoni. Jien naqbel li għandu jkollna liġijiet bħal dawn imma rridu nsaħħuhom ħalli jħarsu wkoll l-interessi tat-tarbija qabel titwieled.  Dan huwa l-mument li f’din il-paper tagħna nsaħħuħ dak l-argument?  Naħseb li dan l-argument diġà semmejnih xi drabi oħra imma rridu naraw jekk għandniex inkomplu nsaħħu dan il-ħsieb.  
ONOR. JUSYNE CARUANA:  Iva imma mbagħad dan l-iżvilupp tal-ħsieb safejn se jasal?
THE CHAIRMAN:  Jasal safejn qed nipproġettaw aħna li għandu jasal.  Jiġifieri jien qed nara żewġ każijiet.  L-ewwel każ, li huwa l-iżjed wieħed ovvju, qed nifhem li hu każ ta’ separazzjoni, fejn il-kuratur ad ventrem qegħdin nipproponu fil-liġi li għandu jkun aktar tassattiv milli hu.  Issa mbagħad jien qed nara jekk nistgħux niskopru li jkollna tisħiħ tal-liġi biex dik it-tarbija li qiegħda fil-ġuf tal-omm u li ħadd mhu qed jieħu r-responsabilità paternali tagħha, il-kuratur ad ventrem jieħu l-interess tagħha wkoll.
ONOR. JUSTYNE CARUANA:  Imma hemmhekk mhux kuratur ad ventrem irid ikun.

THE CHAIRMAN:  Għiduli intom.

ONOR. JUSTYNE CARUANA:  Kuratur ad ventrem fil-proċeduri.  Jiġifieri barra mill-proċeduri m’hemmx kuratur.  Irid ikun hemm proċeduri.  Biex nitkellmu fuq il-binarji li qed issemmi inti, irid ikun hemm xi ħaġa oħra u mhux il-kuratur ad ventrem.  Il-kuratur ad ventrem qed jistipola li jkun hemm proċeduri.

THE CHAIRMAN:  Proċeduri min jista’ jiftaħhom sal-ġurnata tal-lum?
ONOR. JUSTYNE CARUANA:  Proċeduri bejn il-koppja.  Fuq hekk qed nitkellmu. Kuratur hekk ifisser, li inti għandek lil xi ħadd li qed jipproteġi l-interessi ta’ ħaddieħor b’ordni tal-qorti.  (off mic)
THE CHAIRMAN:  Aħna qegħdin ngħidu li fejn għandek separazzjoni huwa każ fejn għandek ir-raġel - kif bdiet tgħid l-Onor. Justyne Caruana - li qed isostni li huwa l-missier u l-mara qed taqbel miegħu, u dan qed jitlob lill-qorti għall-protezzjoni tat-tarbija tiegħu.  Jekk qegħdin naqblu fuq dan naħseb li diġa’ qegħdin naqblu fuq ħafna u diġa’ huwa pass akbar milli għandna llum.  Mela aħna qegħdin insostnu li l-ewwel irridu nsaħħu l-liġijiet preżenti li jipproteġu t-tarbija fil-ġuf u li jirrikonoxxu t-tarbija fil-ġuf bħala xi ħaġa ħajja.
ONOR. JUSTYNE CARUANA:  Indirettament diġa’ għandna dan ir-rikonoxximent għax meta inti għandek il-Kodiċi Kriminali li jirrendu l-abort bħala reat kriminali, mela indirettament qed tirrikonoxxi li l-abort huwa qtil.  
THE CHAIRMAN:  Imma formalment nistgħu nemendaw dan li għandna miktub hawnhekk sabiex insaħħu l-argument tagħna. 
ONOR. JUSTYNE CARUANA:  Ma tridx temenda din biss għax din hija section taċ-ċivil.  Biex inti jkollok...

THE CHAIRMAN:  Le le, nistgħu nemendaw x’għandna miktub hawnhekk...

ONOR. JUSTYNE CARUANA:  Hawnhekk iva tista’ temenda imma mhux se temenda l-Kodiċi Ċivili.  
THE CHAIRMAN:  Le.  Mela qegħdin niftiehmu.
ONOR. JUSTYNE CARUANA:  Irid ikun hemm liġi apposta għaliha.
THE CHAIRMAN:  Iva.  Issa nistgħu nemendaw din id-draft tal-proposta tagħna b’dan il-mod, fejn aħna nsostnu l-ħtieġa li jkollna formalment liġijiet li jirrikonoxxu u li jipproteġu l-ħajja tat-tarbija fil-ġuf? 
ONOR. ANTHONY ZAMMIT:  Il-ħajja u d-drittijiet ta’ dik il-ħajja.

THE CHAIRMAN:  Naqblu.  Il-ħajja u d-drittijiet tat-tarbija fil-ġuf.  Nistgħu nibdew minn hemmhekk?
ONOR. JUSTYNE CARUANA:  Però fil-Kodiċi Ċivili....  Biex inkunu ċari għax inti għandek id-drittijiet tal-Kodiċi Ċivili li jaslu sa ċertu punt.  Issa biex inti jkollok xi ħaġa air tight trid tkun xi ħaġa speċifika u apposta.

THE CHAIRMAN:  Nistgħu nibdew naqraw u naraw kif nistgħu nemendaw dan li għandna miktub s’issa?  Ejjew immorru lura fil-każ ta’ separazzjonijiet ħalli nsaħħu dak li għandna fil-liġi. 

ONOR. JUSTYNE CARUANA:  L-interessi u d-drittijiet tat-trabi fil-ġuf. 
THE CHAIRMAN:  Mela hawnhekk qed ngħidu li; “Fil-preżent il-Qorti tista’ biss toħroġ twissija jew inkella tagħti xi tip ta’ direzzjoni lill-kopji li jinsabu fi proċess ta’ separazzjoni u qed jistennew tarbija.”.  Mela fil-preżent il-qorti ma tistax tirregola peress li m’hemmx leġislazzjoni li tħares l-interessi tat-trabi fil-ġuf.
ONOR. JUSTYNE CARUANA:  B’mod dirett l-interessi u d-drittijiet tat-trabi fil-ġuf.  U leġislazzjoni formali, ċara u diretta.  Għax imbagħad qegħdin ngħidu; “B’hekk jeħtieġ li jkun hemm liġi ċara li tistipola dawn l-interessi u drittijiet ta’ tarbija fil-ġuf meta koppja tkun qed tissepara.”.  Mela l-kuratur ad ventrem għandu jiġi regolat bil-liġi.  Issa aħna rridu nimxu minn hemm.  Dan kif se jiġi regolat bil-liġi?  Li l-liġi tistipola dan il-kuratur x’ikun.

THE CHAIRMAN:  Il-liġi preżenti.

ONOR. JUSTYNE CARUANA: Le, il-liġi preżenti ma tistipola xejn imma sempliċement tirriferi għalih.  Allura l-kuratur ad ventrem għandu jiġi regolat fil-liġi bil-mod segwenti;  l-ewwel irid ikun hemm definizzjoni ta’ x’inhu kuratur ad ventrem.  Imbagħad f’liema każijiet jista’ jiġi operat jew utilizzat dan il-kuratur.  Jiġifieri inti għandek dawn il-punti li jridu joħorġu mid-diskussjoni....  Imbagħad dejjem għandek dak il-fattur.  Issa jekk dan il-fatt ma jiġix għar-rikonoxxenza tal-qorti minn xi ħadd mill-partijiet, hemmhekk se jkollok problema.  
ONOR. ANTHONY ZAMMIT:  Imma mbagħad naħseb li tiġi responsabilità tal-qorti li fejn tara mara li tkun of child bearing age l-imħallef għandu jistaqsiha jekk hijiex tqila jew le.
ONOR. JUSTYNE CARUANA:  Jistaqsiha meta ma jkun hemm l-ebda suspett ta’ tqala?

ONOR. ANTHONY ZAMMIT:  Biex inti tikkjarifika l-pożizzjoni tiegħek.  Qabel ma tibda s-separazzjoni l-qorti tistaqsiha jekk hemmx il-possibilità li hija tqila. 

ONOR. JUSTYNE CARUANA:  Imma x’tagħmel?  Tibgħathom jagħmlu t-testijiet?

ONOR. ANTHONY ZAMMIT:  Le, imma jekk hemm il-possibilità...  Issa jekk hi tkun tqila mir-raġel tagħha jew minn ta’ xi ħadd ieħor, jista’ jgħid li hemm dik il-possibilità.  
ONOR. JUSTYNE CARUANA:  Ma tistax iġġiegħla!  Din se tgħidlek li mhux affarik!  
THE CHAIRMAN:  Jien naħseb li dan huwa kunċett li għadu ftit prematur biex naħsbu fuqu.  Ejjew inkomplu mas-suġġet li bdejna bih.  
ONOR. JUSYTNE CARUANA: Ejja ngħidu li dawn qed jisseparaw.  B’din il-mistoqsija inti tista’ tippreġudika d-drittijiet jew il-pożizzjoni ta’ dak li jkun.  Pereżempju, dawn qed jisseparaw u mhux qed jgħixu flimkien.  Issa l-mara tqila.  Jekk l-imħallef se jistaqsiha jekk hijiex tqila u r-raġel ma wrietu xejn għax inkella titlef il-manteniment, inti ma tistax tpoġġiha f’sitwazzjoni bħal dik.  Inti trid tibbilanċja d-drittijiet.  
ONOR. ANTHONY ZAMMIT:  Konsegwentament din tista’ tibda turi li hi tqila.  
ONOR. JUSTYNE CARUANA:  Jekk tidher orrajt.

ONOR. ANTHONY ZAMMIT:  Allura mbagħad x’jagħmel?  Imbagħad jgħidilha li se jfittex ta’ min hi t-tarbija?  
ONOR. JUSTYNE CARUANA:  Imma jekk tidher li hi tqila orrajt.  Jekk ma tidhirx mhux se jistaqsiha biex tgħidlu.  Imbagħad jekk jistaqsiha u tgħidlu le?!  U jekk jistaqsiha u tgħidlu “le” u mbagħad to safegaurd herself tibla’ jew tagħmel xi ħaġa?  
THE CHAIRMAN:  Ejja mmorru lura u nagħmlu drafting ta’ dan iċ-chapter li għandna quddiemna ħalli npoġġuh quddiem l-Istat u s-soċjetà.  Jien dak l-aktar ħaġa li nixtieq għax il-kliem li jinkiteb hawn se joħloq diskussjoni f’dan il-pajjiż.

ONOR. JUSTYNE CARUANA:  Il-liġi għandha tistipula l-ħatra ta’ uffiċjal.

THE CHAIRMAN:  Mela stenna ftit.  Il-qorti ma tistax tirregola peress li m’hemmx leġislazzjoni ta’ ħarsien tat-trabi fil-ġuf.  U dik għandha tiġi fl-ewwel paragrafu.  Warajh jiġi t-tieni paragrafu u wara t-tieni paragrafu qegħdin ngħidu li l-qorti ma tistax tirregola peress li m’hemmx leġislazzjoni li tħares l-interessi u d-drittijiet tat-trabi fil-ġuf.  Jiġifieri wara l-kelma “interessi” daħlet il-kelma “drittijiet”.  Wara dan il-paragrafu għandu jibda paragrafu ġdid li jgħid hekk;  “B’hekk jeħtieġ li jkun hemm liġi ċara li tistipola dawn l-interessi u drittijiet ta’ tarbija fil-ġuf meta koppja tkun qed tissepara. B’dan il-mod il-Qorti tkun tista’ tiddeċiedi u timponi mhux biss tagħti suġġerimenti jew inkella twissi lill-partijiet involuti.”.
ONOR. JUSTYNE CARUANA:  Dak hu the end result li nixtiequ aħna.  Issa biex nilħqu dak ir-riżultat irid ikun hemm il-kuratur ad ventrem li għandu jiġi regolat formalment b’liġi.

THE CHAIRMAN:  Mela hawnhekk irridu nżidu paragrafu ieħor li jgħid hekk; “Għalhekk qed ikun issuġġeriet li l-kuratur ad ventrem għandu jiġi regolat formalment b’liġi, fejn permezz ta’ din il-liġi jkun qed jiġi mogħti rwol u funzjonijiet speċifiċi f’dan ir-rigward.  Fejn l-iskop tal-protezzjoni tat-tarbija fil-ġuf ikun mill-aktar evidenti. 
ONOR. JUSTYNE CARUANA:  Le.  X’qiegħed tifhem biha?

THE CHAIRMAN:  Jiġifieri fejn inti se tara l-iskop u l-għanijiet ta’ x’inhi l-ħidma tal-kuratur ad ventrem u lill-Istat qegħdin nitolbuh li l-protezzjoni tat-tarbija fil-ġuf trid tkun waħda mill-iskopijiet tagħna.  
ONOR. ANTHONY ZAMMIT:  Ktibniha fil-liġi fejn qed nitkellmu dwar l-irwol u l-funzjoni.  U allura naħseb li biha qed tkopri kull każ. 
ONOR. JUSTYNE CARUANA:  Fejn l-interess suprem ikun il-ħarsien tal-interess u d-drittijiet tat-tarbija fil-ġuf.
THE CHAIRMAN:  Tajjeb.  Mela se nbiddel dak li kont qed ngħid fejn l-interess suprem għandu jkun il-ħarsien u l-interess tat-tarbija fil-ġuf.  Issa konna semmejna xi ħaġa li m’aħniex insemmgħuha hawnhekk?
ONOR. JUSTYNE CARUANA:  Kif inhi qisha tinkorpora dawk it-tlett punti li qajjimna għax il-fatt li għandek kuratur, dan jista’ jiġi utilizzat fil-proċeduri at the instance either of the parties or the courts...  Meta qed ngħidu rwol, jiġifieri hawnhekk għandek ċertu rwol li jrid jiġi speċifikat.  L-irwol ikun li jħares l-interessi u d-drittijiet.  U l-poteri jkunu ta’ kuratur bħalma huma ta’ kuraturi oħra, within the parameters li tistabilixxi l-qorti. 
THE CHAIRMAN:  Tajjeb ferm.  Mela teħtieġ liġi tat-tfal b’saħħitha.  Hawnhekk qed ngħidu hekk;

“Sfortunatament għandna ħafna każijiet fejn jingħataw ordnijiet lill-partijiet dwar it-tfal u t-tfal jirrifjutaw milli joqogħdu għalihom, pereżempju l-aċċess.  Filwaqt li l-ġenituri għandhom jagħmlu ħilithom biex it-tfal iżommu l-kuntatt mal-ġenitur l-ieħor, ir-realtà turina li minħabba li t-tfal jiġu sfurzati kontra qalbhom imorru għall-aċċess, qed jispiċċaw bi problemi psikoloġiċi.  Saħansitra għandna tfal ta’ ħames/sitt snin li qegħdin fuq il-kalmanti.”.  
Dawn ir-rakkomandazzjonijiet u s-sitwazzjonijiet hawn fuq miktuba wasslu għall-konklużjoni li f’pajjiżna għandna bżonn liġi tat-tfal li titkellem dwar l-interessi tat-tfal matul u wara l-proċess ta’ separazzjoni. 

ONOR. JUSTYNE CARUANA:  Mhux biss.

THE CHAIRMAN:  Preżentament il-liġi kulma tgħid hu li l-interess tat-tfal għandu jipprevali imma ma tidħolx fid-dettal ta’ kif it-tfal, f’dawn iċ-ċirkostanzi għandhom jiġu mħarsa.  B’hekk il-ġudikant m’għandux l-għodda neċessarja li tiggwidah sabiex jinterpreta l-liġi u b’hekk il-liġi tiġi interpretata skont id-deskrizzjoni tal-ġudikant.

ONOR. JUSTYNE CARUANA:  Il-liġi tat-tfal mhijiex limitata biss għal dawn iċ-ċirkostanzi imma hija ħafna iktar miftuħa.  Pereżempju, fejn għandna l-liġijiet tat-tfal li jidħlu fil-kwestjoni tal-IVF u s-surrogate motherhood.  Hemm liġijiet tat-tfal li tant huma elaborati li jidħlu at any stage fejn jista’ jkun hemm parentela.  Qed tifhem?  Il-fatt li għandna din il-preokkupazzjoni tat-tfal fuq il-kalmanti hija xi ħaġa tajba imma mhux limitata għalhekk biss.  Il-liġi tat-tfal trid tkun ħafna aktar wiesgħa u l-idea hi li jkollok il-Konvenzjoni Internazzjonali tat-Tfal li tiġi inkorporata kif għidna qabel fil-liġi domestika.  Apparti minn hekk għandek ħafna liġijiet sparpaljati ‘l hawn u ‘l hinn li jridu jiġu inkorporati f’liġi waħda.  Liġi tat-tfal dik li tfisser, li jkollok ħaġa waħda u li jkollok kollox miġbur fiha.  
THE CHAIRMAN:  Kont qiegħed infittex dik il-parti fejn tlabna jew fejn konna qegħdin nipproponu li waqt li l-ġudikant ikun qiegħed jiddeċiedi, għandu jkun hemm bħalma hemm fl-istati nordiċi, xi ħadd li jekk tiftakru....  
ONOR. JUSTYNE CARUANA:  Dik qiegħda f’paġna 16 paragrafu C.  “Fil-proċeduri tal-Qorti tal-Familja, li fihom ikunu nklużi l-interessi tat-tfal, qed ikun rakkomandat li dan il-proċess ikun aktar child orientated, fejn l-imħallef għandu jkun mgħejjun minn żewġ esperti oħra li jkunu appuntati biex iħarsu l-interessi tat-tfal u biex jaraw li fil-ġudizzju kien hemm l-akbar sforz possibbli biex l-interess tat-tfal ikun imħares.”

THE CHAIRMAN:  Hawnhekk xtaqt niġbdilkom l-attenzjoni fuq xi ħaġa.  Jien kont qed nitkellem ma’ grupp ta’ ġenituri li għaddew minn każ ta’ separazzjoni, u b’differenza mill-grupp ta’ Kana, fejn in-nies imorru waqt li jkunu għaddejjin bil-proċess ta’ separazzjoni, dan il-grupp ta’ support lill-ġenituri jingħata lil dawk li jkunu għaddew mill-proċess ta’ separazzjoni ħalli jneħħu t-trawma kollha li toħloq is-separazzjoni.  U dawn għamluli enfażi kemm huwa importanti li biex nieħdu ħsieb l-interessi tat-tfal, irridu nieħdu ħsieb l-interessi tal-ġenituri jew inkella biex nieħdu ħsieb l-interessi tat-tfal, irridu nieħdu ħsieb il-ġenituri l-ewwel.  Dawn tawni x’nifhem xi ħaġa li f’dan il-kuntest aħna ħallejniha nieqsa jew ma tantx inħass il-bżonn li ssir ħidma fuqha.  U dan forsi jobbligana nagħmlu trattat għalih għax hemm bżonn li ssir ħidma fejn tiġi msaħħa r-relazzjoni tal-ġenituri li qegħdin flimkien.

Fil-fatt jekk il-ġenituri jifhmu aktar l-irwoli tagħhom ta’ miżżewġin kif ukoll ta’ ġenituri, allura jkun hemm inqas iċ-ċans li jkun hemm separazzjonijiet.  Dawn ġiegħluni nifhem li ħafna drabi s-separazzjonijiet iseħħu għax ir-raġel u l-mara li jkunu f’relazzjoni, miżżewġa jew le, ikunu nsew il-punt tat-tluq tar-relazzjoni tagħhom. Dawn ikunu nsew li huma l-ewwel raġel u mara għal xulxin u mbagħad huma ġenituri għall-ulied.  Qaluli kif ħafna drabi huwa l-interess ta’ ġenituri li jnessihom mill-interess lejn xulxin u li meta jgħaddi ż-żmien jaraw kif inbiddlu u ma baqgħux aktar interessati lejn xulxin bħala raġel u mara imma speċi waqgħu biss fl-irwoli ta’ ġenituri.  Ma nafx jekk wieħed għandux jaħseb fuqha.  
ONOR. JUSTYNE CARUANA:  Pereżempju, smajna lill-Angela Abela tgħidilna kemm huwa importanti li tinvesti fir-relazzjoni.  Imma ma naħsibx li dan hu l-irwol tagħna. 
ONOR. ANTHONY ZAMMIT:  Jien jiġu għandi pazjenti, li normalment irġiel ikunu, u jgħiduli li minn mindu l-mara kellha t-tfal, huma waqgħu second degree.  
Fil-fatt dik tispiċċa tqajjem kwestjonijiet bejniethom.  Jien naf b’każijiet li once li l-koppja jkollhom it-tfal, ir-raġel jgħidlek li t-tfal jiġu l-ewwel u hu jiġi t-tieni.  U jien naħseb li hemm qiegħda l-problema għax il-mara tgħid li dejjem għajjiena u affarijiet hekk.  
ONOR. JUSTYNE CARUANA:  Imma mhux dik biss tkun il-problema.  Dik ħafna drabi tkun l-iskuża għax jista’ ikun li r-raġel lanqas jagħti daqqa t’id fil-faċendi tad-dar.  Għalhekk hemm ħafna fatturi li jidħlu hawnhekk.  
ONOR. ANTHONY ZAMMIT:  Din hija xi ħaġa importanti.

ONOR. JUSTYNE CARUANA:  Iva għandek issaħħaħ ir-relazzjoni.  

THE CHAIRMAN:  Din semmejtha għax tajthom il-kelma tiegħi li nsemmiha hawnhekk.  Naħseb li issa nistgħu ngħaddu għall-korrezzjoni ta’ dan il-paragrafu li għadna kif qrajna?  Mela hawnhekk għedna hekk;  
“Sfortunatament għandna ħafna każijiet fejn jingħataw ordnijiet lill-partijiet dwar it-tfal u t-tfal jirrifjutaw milli joqogħdu għalihom, pereżempju l-aċċess.  Filwaqt li l-ġenituri għandhom jagħmlu ħilithom biex it-tfal iżommu l-kuntatt mal-ġenitur l-ieħor, ir-realtà turina li minħabba li t-tfal jiġu sfurzati kontra qalbhom imorru għall-aċċess, qed jispiċċaw bi problemi psikoloġiċi.  Saħansitra għandna tfal ta’ ħames/sitt snin li qegħdin fuq il-kalmanti.”.  

ONOR. JUSTYNE CARUANA:  Imma as such mhux il-liġi tat-tfal.  Veru li hemm dawk il-problemi u li aktar ma jgħaddi ż-żmien, aktar dawn qegħdin jikbru.  Fil-fatt kellna section fejn għedna li l-aċċess tat-tfal m’għandux ikun sfurzat għax qed iwassal għal dawn l-affarijiet kollha li semmejna.  Jiġifieri se mai din għandha tiġi taħt l-oħra.  Imma l-liġi tat-tfal b’saħħitha mhijiex limitatament għal din biss. Fil-fatt din tibdilek mill-conception stage sakemm it-tfal jilħqu l-età ta’ 18-il sena għax dik hija l-età li tissemma’ fil-Konvenzjoni Internazzjonali.  Inti għandek kull aspett tal-ħajja tat-tfal li trid tiġi regolata b’din il-liġi, imma mhux neċessarjament biss f’kuntest ta’ separazzjonijiet.  
THE CHAIRMAN:  Mela dan l-ewwel paragrafu nistgħu nneħħuh kollu minn hawnhekk.

ONOR. JUSTYNE CARUANA:  Iva u nistgħu ndaħħluh fejn qed ngħidu dwar il-konsegwenzi tal-aċċess sfurzat, jiġifieri f’paġna 15.  Imma hawnhekk ma semmejniex li għandna tfal fuq il-kalmanti minħabba dan l-isfurzar kollu.  U veru għandna ħafna tfal fuq il-kalmanti.  Din hija xi ħaġa li ma nistgħux nibqgħu għaddejjin mingħajr ma nirreġistrawha.
THE CHAIRMAN:  Mela dak il-paragrafu kollu għandu jidħol f’paġna 15 u jiġi bejn l-ewwel u t-tielet paragrafu.  
ONOR. JUSTYNE CARUANA:  Jekk trid tista’ tpoġġih fl-aħħar paragrafu.  Imbagħad it-tieni paragrafu ta’ paġna 18 ittajjar l-ewwel line u tgħid “f’pajjiżna għandna bżonn liġi li titkellem dwar l-interessi matul u wara l-proċess tas-separazzjoni”.
THE CHAIRMAN:  “F’pajjiżna għandna bżonn liġi li titkellem dwar l-interessi u d-drittijiet tat-tfal” u naqtgħu barra “matul u wara l-proċess tas-separazzjoni”.  “Preżentement, il-liġi tagħna kull ma tgħid huwa li l-interessi tat-tfal għandhom jipprevalu...”?

ONOR. JUSTYNE CARUANA:  Iva.

THE CHAIRMAN:  Imma ma tidħolx fid-dettall għal-liema liġi qed tirriferi.
ONOR. JUSTYNE CARUANA:  Imma tinsiex li għandek liġijiet oħrajn fejn l-aħjar interess tat-tfal jissemmew ukoll, bħal pereżempju, f’dan l-att tal-medjazzjoni li għandna.  

THE CHAIRMAN:  M’hemmx taħt il-liġi tal-familja...
ONOR. JUSTYNE CARUANA:  Imma att għalih, att ta’ medjazzjoni.  

THE CHAIRMAN:  Imma l-liġi ċivili wkoll.

ONOR. JUSTYNE CARUANA:  Mhux ċivili dak, dak att għalih.

THE CHAIRMAN:  Mela “Preżentement fil-liġi ċivili u f’liġijiet oħra…”
ONOR. JUSTYNE CARUANA:  Inti għid preżentement fil-liġi tagħna, indipendentement x’liġi hi …

THE CHAIRMAN:  “Preżentement fil-liġi tagħna, indipendentement x’liġi hi, kull ma...”
ONOR. JUSTYNE CARUANA:  U anke l-qrati tagħna dak il-kunċett jużaw, li l-aħjar interess tat-tfal għandu jipprevali.
THE CHAIRMAN:  “...kull ma tgħid huwa li l-interessi tat-tfal għandhom jipprevalu però ma tidħolx fid-dettall ta’ kif id-drittijiet tat-tfal f’diversi ċirkostanzi għandhom jiġu mħarsa.”.  B’hekk il-ġudikant m’għandux l-għodda neċessarja li tiggwidah sabiex jinterpreta l-liġi u b’hekk il-liġi...  Hawnhekk qed tiġi ftit misplaced għax qegħdin nerġgħu mmorru lura għal-liġi tal-familja.  

ONOR. JUSTYNE CARUANA:  Le, dik neħħiha u ngħidu li “Barra minn hekk qed tinħass il-ħtieġa li jkun hemm liġi ad hoc dwar it-tfal”.

THE CHAIRMAN:  Kif it-tfal għandhom jiġu mħarsa.  “Għalhekk tinħass il-ħtieġa ta’ liġi...”.  Nistgħu ngħidu “il-liġi li tiġbor fiha l-liġijiet kollha” biex inkunu qed naqblu ma’ dak li qed jgħid l-AG?

ONOR. JUSTYNE CARUANA:  Imma mhux biss għax jekk inti tiġbor il-liġijiet li għandek diġa’ eżistenti mhux biżżejjed u allura għandha tiġi “liġi ad hoc”.  Inkella kulma hemm fl-AG taqbad u tagħmel copy and paste u tiġbor kollox flimkien!
THE CHAIRMAN:  Mela first paragraph ta’ paġna 18 għandu jitneħħa u jiġi mqiegħed bħala t-tielet paragrafu “F” f’paġna 15.  Filwaqt li f’paġna 18, paragrafu 4.9 jibda permezz tat-tieni paragrafu kif qed jiġi ppreżentat, minnu għandna nneħħu l-kliem “dawn ir-rakkmandazzjonijiet u s-sitwazzjonijiet hawn fuq miktuba jwasslu għal konklużjoni li...”.  Sussegwentement l-ewwel paragrafu se jibda bil-kliem “F’pajjiżna għandna bżonn liġi tat-tfal li titkellem dwar l-interessi u d-drittijiet tat-tfal.” u nneħħu l-kliem “matul u wara l-proċess tas-separazzjoni”.  “Preżentement il-liġi tagħna kull ma tgħid huwa, li l-interessi tat-tfal għandhom jipprevalu, però ma tidħolx fid-dettall ta’ kif id-drittijiet tat-tfal f’diversi ċirkostanzi għandhom jiġu mħarsa.”.  Fit-tielet paragrafu ġdid għandu jingħad hekk “Għalhekk tinħass il-ħtieġa li f’pajjiżna jkollna liġi ad hoc  li tirregola d-drittijiet u l-interessi tat-tfal fiċ-ċirkostanzi kollha li jibdew iħarsu l-interessi u d-drittijiet tat-tfal qabel it-twelid sakemm ikollhom tmintax-il sena.”.    
Issa nistieden lis-Sur Charles Aquilina ħalli jagħlaq din id-diskussjoni.  
IS-SUR CHARLES AQUILINA (Għaqda Drittijiet tal-Irġiel):  Nixtieq nieħu spunt peress li qed issemmu d-drittijiet tat-tfal...  Imma mhijiex qiegħda quddiemi.
ONOR. JUSTYNE CARUANA:  Liġi dwar it-tfal m’għandniex.  (Interruzzjonijiet)  Mhux waqt is-separazzjoni biss, iċ-Childrens’ Act tikkontempla d-drittijiet tat-tfal hi x’inhi ċ-ċirkostanza u allura aħna dak li qegħdin nipproponu.  Meta inti qed tgħid biex taraha quddiemek, ma tistax taraha għax m’għandniex u aħna qegħdin nipproponu li ssir.  

IS-SUR CHARLES AQUILINA:  Imma nixtieq nieħu spunt.  Lili jgħiduli li meta n-nies jibdew is-separazzjoni tagħhom, u din hija xi ħaġa li qalgħuha kemm-il darba meta rrikorrejna ma’ dawn l-għaqdiet, jibdew mill-minimu tal-aċċess u l-kustodja tat-tfal u jispiċċaw jibqgħu b’dak il-ftehim sa meta t-tfal jagħlqu 18-il sena.  Issa jekk dawn l-affarijiet bejniethom ikunu mexjin tajjeb, jista’ gradwalment jiżdied iż-żmien tal-aċċess u l-kustodja tat-tfal?  Nerġa’ ngħid li din hija talba partikolari li ltqajna magħha kemm-il darba.

ONOR. JUSTYNE CARUANA:  Minkejja kull digriet, kull sentenzi u kull kuntratt li jkun hemm, jekk il-partijiet jaqblu li l-ħin għandu jiġi estiż, allura l-ħin jiġi estiż.  Imma jrid ikun hemm qbil.  Jekk le, parti li trid li l-ħin jiġi estiż tista’ tagħmel rikors il-qorti avolja jkollha sentenza għax inti, meta jkollok kwestjonijiet familjari, speċjalment fejn jidħlu relazzjonijiet mat-tfal, jiġifieri manteniment u aċċess, qatt ma tista’ tgħid li għandek sentenza definittiva.  Fil-fatt jekk ikun hemm tibdil fiċ-ċirkostanzi, f’kull stadju tista’ tagħmel talba ġdida lill-qorti biex jiġu varjati l-kondizzjonijiet preżenti li jkollok.  Għaldaqstant fejn għandek każijiet ta’ tfal qatt m’għandek res judicata, jiġifieri finalità, sentenza maqtugħa, deċiża u li ma tistax tinbidel.  
Fil-każ tat-tfal m’għandekx dak is-serħan tal-moħħ.  Allura at any stage tista’ tagħmel talba lill-qorti sabiex il-ħin jiġi estiż u l-manteniment jiġi mibdul.  U dawk affarijiet li jistgħu jsiru jekk ma jkollokx qbil.  Jekk ikun hemm il-ġenituri li jaqblu bejniethom li  minflok it-Tnejn ir-raġel se jara t-tfal it-Tlieta, jew minflok sagħtejn se jarahom għal tliet sigħat, dawk jistgħu imexxu bejniethom.  Għandna każijiet fejn il-ġenituri jaqblu bejniethom imma għandna ħafna każijiet fejn il-partijiet ma jaqblux u mbagħad hemmhekk ikollha tidħol il-qorti.  
IS-SUR CHARLES AQUILINA:  Appuntu imma r-rikorsi hawn min sar jaqta’ qalbu minnhom minħabba l-ispejjeż li dawn jinvolvu.  Allura m’għandux ikun hemm imqar darba - sakemm jagħlqu t-18-il sena – fejn għallinqas, jekk kemm-il darba l-affarijiet ikunu sejrin tajjeb, issir talba biex ma jidħlux f’dawk l-ispejjeż li jkunu għaddejjin minnhom?  Tinsiex li dawn ikunu għadhom ma ħadux ir-ruħ avolja jkunu għaddew mill-proċess tas-separazzjoni.  
ONOR. JUSTYNE CARUANA:  Għal-liema spejjeż qed tirreferi?  Għall-ispejjeż tar- reġistru jew tal-avukat?  Jekk inti m’għandekx il-mezzi tista’ tmur għand il-legal aid.  

IS-SUR CHARLES AQUILINA:  Imma biex aħna nissalvagwardaw l-interessi tat-tfal mhux aħjar ikunu aktar viċin?  Ħafna minn dawn li jkollhom jagħtu l-manteniment jaqtgħu qalbhom biex jagħmlu dan ir-rikors għax ma jkunux iridu jidħlu fl-ispejjeż tar-rikors u tal-qorti!  Barra minn hekk imbagħad il-mara tapprofitta ruħha u tkun trid iż-żieda fil-manteniment.  Allura jibqgħu lura u f’dan iż-żmien it-tfal ikunu qegħdin ibatu għax iqattgħu inqas ħin ma’ ġenitur minnhom.  U aħna nixtiequ li t-tfal igawdu wkoll.  
ONOR. JUSTYNE CARUANA:  Imma biex ikun hemm varjazzjoni u ma jkunx hemm qbil, bilfors il-qorti trid tiddeċiedi għax jekk ikun hemm nuqqas ta’ qbil, inti ma tistax taqbad lill-parti l-oħra minn għonqha!  Trid tmur tagħmel talba l-qorti u l-qorti takkordalek u tordnalek.  Sakemm ma jkunx hemm ordni tal-qorti, ma tistax lil dak li jkun tordnalu inti! 
IS-SUR CHARLES AQUILINA:  Trid tkun parti mil-liġi li pereżempju, wara li jgħaddu ħames snin u l-affarijiet jidhru li sejrin tajjeb...  Imbagħad ħalli jirrikorru l-qorti imma normalment l-affarijiet ġieli jibdew sejrin tajjeb wara li jgħaddi ċertu ammont ta’ żmien.  
ONOR. JUSTYNE CARUANA:  Sakemm ma jkunx hemm social worker appuntat għall-każ – u aħna hawnhekk din qegħdin nagħmluha…. 

THE CHAIRMAN:  Dak li qed tgħid inti b’xi mod diġa’ qegħdin naħsbu fuqu.

ONOR. JUSTYNE CARUANA:  Imma ma tistax tevita l-proċess tal-qorti għax anke jekk ikun hemm social worker li tirrikmanda li l-ħin jiżdied, is-social worker m’għandha l-ebda awtorità li timponi fuq il-partijiet.  Xorta s-social worker trid tirrikmanda lill-qorti u xorta l-partijiet iridu jidħlu l-qorti biex il-qorti tvarja l-ordni tagħha fuq hekk.  

THE CHAIRMAN:  Kull ċaqlieqa li jkun hemm fil-kuntratt tas-separazzjoni jew fid-deċiżjoni tas-separazzjoni ssir fil-qorti u l-qorti tiċċaqlaq meta jkun hemm rikors.  (Interruzzjonijiet)
ONOR. JUSTYNE CARUANA:  Imma tmur fejn tmur u tagħmel x’tagħmel bl-ispejjeż se timxi.  Issa jekk se toqgħod tħares lejn il-kwestjoni bħala xi ħaġa purament ta’ spejjeż, allura m’għandekx l-interess tat-tfal għal qalbek!
IS-SUR CHARLES AQUILINA:  Jien mhux qed nitkellem għalija personali imma qed nitkellem in ġenerali.  
ONOR. JUSTYNE CARUANA:  Ippermettili nispjegalek.  Kull ħaġa trid tħallas għaliha.  Jekk inti m’għandekx il-mezzi hemm l-avukat tal-fqar, jiġifieri tal-għajnuna legali.  Naturalment biex tuża dan l-avukat trid tissodisfa r-requirements meħtieġa.  
IS-SUR CHARLES AQUILINA:  Fil-fatt aħna ngħidulhom b’dawn l-affarijiet imma mbagħad dawn jibqgħu jaraw it-tfal tagħhom – anke meta t-tfal ikunu għalqu 18-il sena - bis-siegħa u nofs darbtejn fil-ġimgħa.
ONOR. JUSTYNE CARUANA:  Jekk it-tfal ikunu għalqu t-18-il sena jistgħu jiddeċiedu waħedhom u ma jiddeċidiex maġistrat għalihom.  Dawn l-affarijiet bi proċeduri jsiru u ma tistax taqbiżhom.  Jekk jaqbdu lil xi ħadd jagħmel xi ħaġa mhux għand avukat ikollok tmur?  
IS-SUR CHARLES AQUILINA:  Appuntu.  Imma jekk aħna nistgħu nissalvagwardaw lit-tfal billi nagħtuhom ċans avolja xi ħadd mill-partijiet ma jridx...
ONOR. JUSTYNE CARUANA:  Għidilhom imorru għand id-deputati parlamentari tad-distrett tagħhom li jkunu avukati u b’xejn jaħdmulhom, bħalma nagħmel jien!  

IS-SUR CHARLES AQUILINA:  Nispera li kulħadd isib l-istess opportunitajiet li ssib inti għax jien bgħatthom għand deputati u qaluli li xorta waħda flus ħadulhom!  (off mic)
THE CHAIRMAN:  Sinjuri ejjew nikkonkludu d-diskussjoni tagħna billi naqraw l-aħħar parti tar-rapport ħalli jekk nilħqu nispiċċawh inkun nista’ inpoġġih fuq il-Mejda tal-Kamra.  Mela aħna għedna hekk;

“5. Konklużjoni

Il-kumitat qed jitfa’ l-importanza tiegħu fuq il-ħarsien tad-drittijiet tat-tfal sabiex kemm jista’ jkun jittaffa l-uġiegħ li jgħaddu minnu t-tfal matul u wara każ ta’ separazzjoni.  Il-Kumitat sema’ mingħand esperti f’dan il-qasam kemm huma koroh l-effetti tat-trawma li jgħaddu minnha t-tfal waqt separazzjoni.  Dawn l-effetti ħżiena ħafna drabi jkollu jħallas għalihom l-Istat meta t-tfal isiru adulti.  It-trawma tħalli l-effetti tagħha fuq il-persuna involuta u b’konsegwenza fuq il-komunità ta’ madwarha u s-soċjetà.  Dak li l-Istat ma jagħmilx biex inaqqas kemm jista’ ikun l-effetti negattivi tat-trawma fi stadju bikri, l-Istat ikollu jħallas għalih meta t-tfal isiru adulti.  
Huwa għalhekk li l-Kumitat qed iressaq dawn is-suġġerimenti.  Is-soċjetà u l-Istat għandhom iħossuhom fid-dmir li jnaqqsu kemm jista’ ikun l-uġiegħ ta’ dawn it-tfal li qed ibatu bla ħtija.”  
Sinjuri qiegħed nifhem li għandi l-permess sabiex inpoġġi dan ir-rapport fuq il-Mejda tal-Kamra?  Tajjeb.  Ovvjament minn għada dan id-dokument isir pubbliku wara li jkunu saru l-korrezzjonijiet meħtieġa.  Il-ġimgħa d-dieħla se jkollna laqgħa fejn qiegħda tintalab li jkun hawn il-preżenza tal-Ministru Dolores Cristina u se jkollna preżentazzjoni mill-Kummissarju għat-Tfal il-ġdid.  Din hija xi ħaġa proċedurali. Naħseb li din il-laqgħa tkun tista’ issir nhar it-Tlieta jew nhar l-Erbgħa.  ‘Il quddiem se tkunu mgħarrfa wkoll dwar liema huwa s-suġġett li jmiss li nitkellmu dwaru.  Nirringrazzjakom.  
Fid-9:00 pm il-Kumitat aġġorna.

